REZIME

Kroz historiju su se razvijali različiti i često oprečni pravni stavovi po pitanju određivanja prava mjerodavnog za ugovore sa međunarodnim elementom. Danas su prisutna shvatanja da se problem sukoba zakona najefikasnije može riješiti unifikacijom bilo materijalnih ili kolizionih normi na međunarodnom nivou.  S time u vezi, princip autonomije volje stranaka kod određivanja prava mjerodavnog za ugovorne odnose ostao je neprevaziđen zahvaljujući mogućnostima koje njegovom primjenom stranke ostvaruju. Autonomija volje je tačka vezivanja koja strankama omogućava da same izaberu pravo prema kojem će biti regulisane njihove međusobne obaveze. Na taj način, stranke ovim kolizionim instrumentom postižu neophodnu izvjesnost, predvidljivost i pravnu sigurnost, čime se stvaraju bitni preduslovi za efikasno međunarodno poslovanje.
U Bosni i Hercegovini, pravna regulacija autonomije volje stranaka u oblasti međunarodnog privatnog prava nije usklađena sa važećim normativnim aktima Evropske unije. S obzirom na značaj koji autonomija volje stranaka ima u međunarodnom privatnom pravu uopšte, reforma zakonodavstva Bosne i Hercegovine u ovoj oblasti čini se neizbježnom, posebno ako se uzme u obzir nastojanje naše zemlje da se uključi na slobodno evropsko tržište.
Ključne riječi: autonomija volje stranaka, Rimska konvencija o pravu mjerodavnom za ugovorne obveze, sukob zakona, Zakon o rješavanju sukoba zakona sa propisima drugih zemalja u određenim odnosima.

